
Юбилей

Сыйы-намысы жюрюген 
инсан, сезимли 
журналист, керти тенг

2 бет

Сейирлик бишлакъла, дарман кючлю 
бал – сюйгенинги ал!

4 бет

Айнытыу

Алты ауушдан эм жети 
ёзенден ётерикдиле

Экспедиция

4 бет

Кесамат

3 бет

СЕБЕПЛИК

ЖАНГЫЛЫКЪЛА

ЭЛ МЮЛК 

ТУРИЗМ

Белгили журналист, Къабарты-Мал-
къарны маданиятыны сыйлы къуллукъ-
чусу, «Заман» газетни баш редакто-
руну орунбасары Текуланы Махайны 
къызы Хауа бу кюнледе туугъан кюнюн 
белгилейди. 

Огъурлу жюрекли, ариу ауазлы, 
ачыкъ сёзлю жазыучу

ТЮБЕШИУ

КъМР-ни саулукъ сакълау министри 
Рустам Калибатов Республикалы кли-
никалы больницада болгъанды, ол анда 
Минги таугъа чыкъгъанда чылмыкъгъа 
тюшген альпинистлени жокълагъанды.

Калибатовха жолоучуланы  къалай 
бакъгъанларыны эм халларыны юсюн-
ден айтхандыла. Эсигизге салайыкъ, 
мында медицина болушлукъну 11 адам 
алады, ала  сууукъ болумлада иги кесек 
тургъанлары себепли,   санларына заран 
тюшгенди. Экиси шёндю реанимацияда 
турадыла, аладан бири Къарачай-Черкес 
Республикаданды, ол туристлени бир-
гелерине жол кёргюзтюп айланнганды, 
врачланы айтханларына кёре, аны жууукъ 

заманда башха палатагъа кёчюрлюкдю-
ле.  Санкт-Петербургдан келген туристни 
аягъы сынып жатады. Аны аягъына опе-
рация этилгенди.

Министр больницада жатхан жолоучу-
ланы барысында жокълагъанды, аланы 
саулукъларыны юсюнден соргъанды. Ру-
стам Калибатовха билдиргенлерине кёре, 
туристле бир кесек игирек болуп, шёндю 
тап халгъа келе турадыла, ала бла психо-
логла да ишлейдиле. Врачла Минги тауну 
башында къыйынлыкъгъа тюшгенлеге би-
теу керек болгъан медицина болушлукъну 
бередиле.

КъМР-ни саулукъ сакълау министри бу 
болумну энчи контрольда тутады.   

КъМР-ни Башчысы Казбек 
Коков Россейни МЧС-ини Элбрус 
бийик тау-къутхарыу отрядны 
Терс-Къолда орналгъан база-
сында кенгеш бардыргъанды.

Казбек Коков Элбрус бийик тау 
излеу-къутхарыу отрядны келечи-
лери бла тюбешгенди эм алагъа 
ыразылыгъын билдиргенди. Ала 
къыйын хауа болумлада беш минг 
метр бийикликден ёрге болгъан 
жерледе къыйынлыкъгъа тюше 
тургъан жолоучуланы излеп, табып, 
энишге тюшюргендиле.

Къабарты-Малкъарны  Башчысы 
бла тюбешиуге  ючюнчю класслы 
къутхарыучула  Азаматланы Ра-
мазан бла Михаил Стороженко, 
экинчи  класслы къутхарыучу Бека 
Цинделиани, биринчи класслы 
къутхарыучу Хаджиланы Анзор, 
къутхарыучула Атталаны Ислам 
бла Байдаланы Къууанч, «Минги 
тау» деген битеусезон турист-ре-
креация комплексни  келечилери, 
ол санда  хайырланыучу служба-
сыны оноучусу Апсууаланы Арсен, 
профессионал терк-къутхарыучу 
бёлюмню таматасыны орунба-
сары Акъбулатланы Азамат эм 
къутхарыучу Алексей Водолазкин 
къатышхандыла.

«Къыйын болумлада шарайып-
сыз ишигизни бардыргъаныгъыз 
ючюн жюрегимни ичинден сиз-
ге ыразылыгъымы билдирирге 
сюеме, артыкъда арт кезиуде 
бардыргъан излеу-къутхарыу опе-
рациягъызгъа. Ол къыйын хауа 
болумлада ары атланыргъа сизни 
жигитлигигиз болмаса эди,  ёлген-
лени саны андан да кёп боллукъ 
эди. Быллай жигер эм къаты адам-
ланы хайырындан, шёндю къырал 
аягъы юсюнде турады, ол угъай 
эсе, битеу дуния.

Сизнича, ма быллай жигит, ич 
дуниялары да таза, чынтты ки-
шиликлери да болгъан адамла 
жашагъан къадарда, ийнаны-
рыгъынг келеди, аллайла къатын-
дагъына болушлукъну арсарсыз 
берликлерине», - дегенди Казбек 
Коков, къутхарыучулагъа айланып 
сёлеше.  

Ол кюн окъуна республиканы 
оноучусу жыйылыу бардыргъанды, 
анга КъМР-ни Правительствосуну 
Председателини биринчи орунба-
сары Муаед Кунижев, КъМР-ни 
Парламентини Председателини 

орунбасары Жанатайланы Салим, 
Россейни МЧС-ини КъМР-де Баш 
управлениясыны таматасы Миха-
ил Надежин, КъМР-ни транспорт 
эм жол мюлк министри  Аслан 
Дышеков, КъМР-ни курортла эм 
туризм министри Мурат Шогенцу-
ков, Элбрус муниципал районну 
башчысыны къуллугъун толтургъан 
Сотталаны Къурман, Россейни 
МЧС-ини Элбрус бийик тау-къутха-
рыу отрядыны таматасы Гулийла-
ны Абдуллах, «Шимал Кавказны 
курортлары» акционер обществону 
генеральный директору Хасан Ти-

мижев, аны орунбасары Беккала-
ны Хыйса, «Приэльбрусье» миллет 
паркны таматасыны къуллугъун 
толтургъан Чочайланы Малик къа-
тышхандыла.

Казбек Коков жыйылыугъа чакъ-
ырылгъанла бла башда сагъы-
нылгъан болумну сюзгенди эм 
туристлени бийик-тау болумлада 
къоркъуусузлукъларын жалчытыу-
ну къошакъ мадарларын, ол санда 
законла бла байламлы да, этерге 
кереклисин айтханды.

Ростуризм Россей Феде-
рацияны табийгъатында 
солургъа къайры барыргъа 
сюйгенлерини юсюнден 
беш жерни белгили эт-
генди. Ары Россейни юг 
жанындан (Кърым бла 
Краснодар край), Шимал 
Кавказдан  (Дагъыстан, 
Къабарты-Малкъар, Къа-
рачай-Черкес), Уралдан 
(Башкъортостан бла Челя-
бинск область) эм Алтай 

бла Карелия киредиле.
Жолоучула ол регион-

лагъа альпинизм бла кю-
реширге, тау тёппелеге 
чыгъаргъа эм табийгъатха 
къарап, бек бийик болмагъ-
ан жерледе айланыргъа, 
атлагъа минерге эм тау 
сууладан энишге къайыкъ-
ла бла тюшерге келиучю-
дюле. Аланы хар бирини 
кесини сюйген жери барды. 
Кавказда терк баргъан 

тау суулары, чучхурлары, 
кёллери бла ариу - аламат, 
бир жерде да къайтарыл-
магъан тарла, Челябинск 
областьда «Таганай» запо-
ведник,  Алтайда — сейир-
лик ариу таула,Телецк кёл, 
чучхурла эм башха-башха 
ариу жерле бардыла,  деп 
билдиргендиле Ростуризм-
ден.

Бизни корр.

КъМР-ни Саулукъ сакъ-
лау министерствосу бил-
диргеннге кёре, республи-
када жангы коронавирус 
ауруудан 169 588 адам 
дарман салдыргъандыла. 
Аладан 137 355 адам эки 
кезиуню да ётгендиле.

Бюгюнлюкде Къабарты-
Малкъар Республиканы 
битеу минициал районла-

рында дарман салдырыр-
гъа  82 жер барды. Андан 
сора да, Нальчик шахарда 
эм районлада да энчи ав-
томашиналаны юсюнде  
жарашдырылгъан жерлеге 
кирип,  вакцинацияны ётер-
ча онгла къуралгъандыла.

Республикалы Аллер-
гоарада къошакъ халда 
дарман салдырыргъа отоу 

ачылгъанды. Ол   геуюрге, 
орта эм байрым кюнледе, 
онбир сагъатдан тебиреп, 
онтёрт сагъатха дери иш-
лейди.

Шёндю Къабарты-Мал-
къарда дарманны рос-
сийли Спутник-V, Спутник 
Лайт, КовиВак эм ЭпиВак-
Корона  вакцинала бла 
саладыла.

Кёп болмай Къабарты-Малкъарны  газ бла  
жалчытыу программаны чеклеринде  Чегемде 
бир ненча юй къууанч халда  кёк отлукъ  баргъан 
быргъыгъа къошулгъандыла.  Анга КъМР-ни 
Правительствосуну Председателини  биринчи 
орунбасары Сергей Говоров, промышленность, 
энергетика эмда сатыу-алыу министри  Шамиль 
Ахубеков, «Газпром межрегионгаз» биригиуню 
таматасыны  власть органла эм регионла  бла 
ишлеген орунбасары Денис Волков, «Газпром 
газораспределение Нальчик» биригиуню тама-
тасы Залим Вороков, Чегем районну админи-
страциясыны башчысы Юра Борсов эм башхала 
къатышхандыла. Ол кюн къонакъла майданда 
къуралгъан кёрмючде  жангы газ оборудование 
бла да шагъырейленнгендиле. 

Проектге кёре,  жууукъ заманда Чегем рай-
онда онбир элде газ бла 600 юй жалчытылыны-
рыкъды. Саулай алып айтханда,  республикада 
газ ызгъа   3 886  жашау журт къошулургъа  
боллукъду.  Бюгюнлюкде аладан  эки жюз за-
явкагъа къаралгъанды.   Ол себепден алыкъа  

программагъа къошулургъа  онг барды.
 - Жашау журтну газ баргъан системагъа къо-

шарча  заявка берилирге  керекди. Ансыз бизни 
ишлени башларгъа эркинлигибиз жокъду.  Ол 
себепден жамауатха тилеригим- созаргъа ке-
рекмейди, бир амал табып, жумушну тамамлар-
гъа кюреширге итинигиз. Сёз ючюн,  заявканы 
Газчыланы бир порталына, Къырал жумушланы  
сайтына,  районлада бёлюмлеге неда клиент 
аралагъа  берирге жарайды. Бир тюрлю сылтау 
бла тышына чыгъаргъа онглары болмагъанла уа   
элледе мобиль офислеге айтыргъа боллукъдула,- 
дегенди  Денис Волков. 

Программаны хайырындан кёпле  хакъ тёлемей 
жерлерине газ тартыргъа амал табарыкъдыла, ол 
бютюнда къолайсыз эмда кёп сабийли юйюрлеге  
ахшы себеплик  боллукъду. Анга къатышыр ючюн,  
эм биринчиден, жашау журтну  документлери 
тап болургъа керекдиле. Заявка этилгенден  сора 
ишле къачан башланырыкъларыны  графиги 
къуралады. 

КУРДАНЛАНЫ Сулейман.

КъМР-ни Эл мюлк министерствосун-
дан билдиргенлерича,  озгъан беш жыл-
да республикада  жемишле сакъланнган 
жерлени 70 процентге кёбейтирге онг 
табылгъанды. Алай бла бюгюнлюкде ре-
гионда 33 энчи база ишлейди.   Алагъа 
бир жолгъа 150 минг тонна тирлик 
сыйынырчады. Беш жыл мындан алгъа 
ангарлагъа   жаланда  88,5 минг тонна 
киргенин эсге алсакъ, ол бёлюмге  уллу 
атламды.  

Быйыл беш инвестиция проектге кёре, 
бир жолгъа 17 минг тонна сыйынды-
рырча холодильный комплексле ишле-
нирикдиле. Жыл сайын терек бахчачы-
лыкълагъа да къошула баргъанын эсге 
алсакъ, агропромышленный комплексге 
ол  ахшы себеплик боллукъду.

 КъМР-ни эл мюлк министри Хасан 
Сижажев айтханыча, республикада жыл 
сайын 1,5-2 минг гектар терек бахчачы-
ла къураладыла. Ол себепден аланы 
тийишли халда сакъларча жерлеге да  
сурам ёсе барады. 

- Бюгюнлюкде терек бахчалыкъ бла 
кюрешгенле бай тирлик жыйгъанла-
рындан сора да, алгъадан аланы товар 
сыфатларын бузмай тутарча, жылны 
узуну алыучуну качестволу продукция  
бла жалчытырча  мадар излерге керек-
диле, - деп къошханды министр. 

Быйыл  республиканы мюлклерини 
барысында да жемишледен бла на-
ныкъладан  530 минг тонна тирлик  
сакъланады. Бусагъатда  къыстау алма-
ланы тюрлю-тюрлю сортларын  жыйып 
кюрешедиле. 

МАГОМЕТЛАНЫ 
Сулейман. 

Казбек Коков Терс-Къолда 
къутхарыучула бла жолукъгъанды

Газ ызлагъа къошуу къыстауду Жемишле 
жыйылгъан 
комплексле кёбейедиле 

Саулукъ сакълау министр 
жолоучуланы жокълагъанды

Республикада дарман 
салдырыу барады

«Заман» газетни 2022 жылны биринчи жарымына 
жазылыу башланнганды. Хурметли окъуучулары-
быз! Мындан арысында да ана тилибизде чыкъгъан 
газетни алырсыз, окъурсуз, ол хар биригизни да 
эсли кенгешчигиз, керти хапарчыгъыз, огъурлу сёз 
нёгеригиз болгъанлай турур деп ийнанабыз.

Сиз барыгъыз да билгенигизча, ёз тилибизде 
чыкъгъан изданиябыз – ол къыраллыгъыбызны бир 
магъаналы шартыды. «Заманны» бетлеринде, ал-
гъыннгы жылладача, бюгюнлюкде да халкъыбызны 
тарыхына, маданиятына, адабиятына, адет-тёресине 
жораланнган материалла басмаланадыла. 

Биз да, редакцияны къаууму, келлик заманда 
багъалы окъуучуларыбыз бла бирге боллугъубузгъа 
толу ийнанабыз.

Жазылыу -2022

Бизни индексибиз – П 5893

Бу кюнледе белгили малкъар жа-
зыучу, журналист, Къабарты-Мал-
къарны маданиятыны сыйлы къул-
лукъчусу Гулаланы Башир туугъан-
лы сексен беш жыл болады.

Михаил Надежин жолоучуланы къор-
къуусузлукъларын жалчытыу бла 
байламлы болгъан проблемаланы 
юсюнден айтханды.

Ол белгилегеннге кёре, Минги таугъа 
ёрлерге сюйгенлени саны арт жыллада 
бир да болмагъанча ёсгенди. Турист-
лени биргелерине барыргъа кёп реги-
онладан адамла коммерциялы халда 
ол жумушну толтурургъа билдириуле 
бередиле, болсада, жолоучу тауну 
башында сынамы болмагъан адам 
бла  къыйын болумгъа тюшсе уа, кеси 
аллына андан хазна болушлукъ алмай 
къалыргъа боллукъду. Аны бла бирге, 
туристлени эм аланы биргелерине 
баргъанланы тау тёппелеге чыгъаргъа 
хазырлыкъларыны юсюнден излемле 
бла байламлы закон жокъду.  Бир-
бирде жолоучула Минги тауну башында 
бир сурат этер ючюн, хазырлыкълары 

да болмай, бийик хауа болумлагъа да 
къарамай, ары чыгъадыла.   

«Минги таугъа чыгъардан алгъа он 
кюннге жууукъ ол тийреледе турургъа 
керексе, турист фирмала уа эки, неда 
тёрт кюнню айтып, адамланы саулукъ-
ларын, жашауларын да къоркъуугъа 
саладыла. Аллай иш бла кюрешген 
биригиулени законнга тийишлиликде, 
аттестацияларын этерге керекди», - 
дегенди ол.

Надежин гидлени хазырлауну да тын-
гылы халда бардырыргъа, андан сора 
да, аланы аттестациялауну законнга 
тийишлиликде, МЧС-ни профессионал 
службаларында ётдюрюлгенча  этерге 
кереклисин айтханды.

Ол, тау тёппеге чыкъгъан къауум-
ланы контроль этерге кереклисин да 
чертгенди.  Гулийланы Абдуллах Терс-
Къолда гидлени школасын ачаргъа 
кереклисин айтханды, аланы бийик 
тау-къутхарыу отрядны келечилери 
окъутургъа эм юйретирге боллукъ эди-

ле.  Дагъыда Гулий улу ол кюн таугъа 
чыгъып къыйынлыкъгъа тюшген къа-
уум жиберген кемчиликлени юсюнден 
айтханды:  уллу къауумну биргесине 
аз гид болгъанды,  аны бла бирге бу 
ёрлеуню къурагъанла, хауа болумланы 
эсге алмагъандыла, профессионал 
билимлери да болмагъанды, къор-
къуусузлукъну жалчытыр мадарланы 
этмегендиле, ол жерле бла шагъырей 
да болмагъандыла.   

Казбек Коков Правительствогъа 
къысха болжалны ичинде туристлени 
бийик тау болумлада къоркъуусузлукъ-
ларын жалчытыу бла байламлы, ол 
санда законнга тийишлиликде ишчи 
къауум къураргъа буюуруу бергенди.

«Айтылгъан затланы юсюнден из-
лемлени къатыландырыуну бир мураты 
барды – бизге келген туристлени къор-
къуусузлукъларын жалчытыуду», -де-
генди Къабарты-Малкъарны Башчысы.

 КъМР-ни Башчысыны бла Прави-
тельствосуну пресс-службасы.

Казбек Коков  Терс-Къолда 
къутхарыучула бла жолукъгъанды

ХАР НЕ ДА ЮЙЮРДЕ 
БАШЛАНАДЫ

Хауа, биз анга арабызда Галя 
дейбиз, ариу юйюрде туугъанды. 
Аны атасы Текуланы Асланбекни 
жашы Махай кеси заманында Кён-
деленде хайт деген жашладан бири 
болгъанды. Нальчикде Ленинчи 
окъуу шахарчыкъда окъугъандан 
сора, аны усталыкъ алыргъа Ор-
джоникидзеге ийгендиле. Ол анда 
бухгалтерге окъугъанды. Яникойчу 
Айтекланы Къараны къызы Ма-
риям бла да анда тюбешгенди. 
Билим алып къайтханларындан 
сора, 1933 жылда, ала бир юйюр 
къурагъандыла.

Кёчгюнчюлюкге ала тёрт жаш-
лары, бир къызлары - беш сабий 
бла тюшгендиле. Анда да алагъа 
эки бала къошулгъанды. Махай-
ны юйюрю ата журтха кечирек 
къайтханды-1970 жыллада. Ала 
Хасанияда орналгъандыла. Элде 
Махайны – кёп билген, сынагъан, 

терен ойлагъан огъурлу къартны 
оноугъа тутханларына бюгюн да 
кёпле шагъатдыла. Ол кёп жылла-
ны Хасанияны Ветеран советине 
таматалыкъ этип, къарыусузланы, 
жангызланы къайгъыларын кёрюп 
тургъанды.

Айхай да, уллу юйюрню жумушу 
да анга кёре болгъанды. Тамата-
ладан кёргенин этип, Хауа да таулу 
юйюрде къызгъа жетген жумушла-
ны этгенди. «Уллу къазанда бишген 
эт чий къалмаз» дегенлей, иги да, 
тири да адам болуп ёсгенди.

 
НАСЫПЛЫ КЮН

Бек насыплы кюнлеринден би-
рине ол къарындашы Жамал, 
Къабарты-Малкъарны сыйлы жур-
налисти, белгили жазыучу, аны 
«Коммунизмге жол» газетни кеси 
ишлеп тургъан редакциясына 
келтирген кюнню санайды. Анга 
шагъатлыкъ этген – аны ишчи 
китапчыгъында жаланда бу басма 
органны аты жазылыпды.

Ал кюнледе окъуна сабий къыз 
эслилигин кёргюзтгенди – машин-
када ишлерге юйреннгени бла 
бирге тилманчлыкъ ишде, журна-
листика жаны бла да танытханды 
терк окъуна кесин. Ишлеп баш-
лагъан жылында окъуна Къабар-
ты-Малкъар къырал университетни 
малкъар-орус бёлюмюне кирип, 
аны махтаулу бошагъанды.

Тилманчлыкъ жанын айтханда уа, 
ол жаны бла усталыгъы теренди, 
бюгюн да ол иш аны боюнунда 
къалады.

Ол биринчи кюн а, Хауа редак-
цияны босагъасындан атлагъан 
эрттенлик, аны кесине болгъаныча, 
башхалагъа да багъалыды – бюгюн 
да аны окъуучуларына, ишчи нё-
герлерине да жарыгъын, жылыуун 
бергенлей келеди.

 
УЛЛУ ИШНИ ТУТСАНГ

Газетде ишлеген элли жылдан 
артыкъ заманны ичинде Хауа 
къыйын да, жууаплы да жерледе 
уруннганды. Тилманчлыкъ этиу, 
бютюнда ол политика ишле бла 
байламлы болса, къыйынды. Анга 
тил байлыгъыбыз жетишмегенин 
да къошсакъ, бютюнда жууаплы. 
Журналист къызгъа ал жыллада 
къарындашы Жамал, биргесине 
ишлегенле Къулбайланы Алий, 
Теммоланы Мухадин, башхала да 
билеклик этгенлерин сюйюп эс-

гереди Хауа. Бюгюн аны аладан 
алгъан билими бизни барыбызгъа 
да жарайды. Аны къой, республи-
када тюрлю-тюрлю махкемелеге 
атларын юч къырал тилде жазып 
башлагъанлы, андан болушлукъ 
излегенлени саны бютюнда кё-
бейгенди.

«Промышленность эм транс-
порт» бёлюмде ишлей, аны тама-
тасына дери ёсгенди Хауа. 1990 
жылла келип, жашау халыбыз 
башха тюрлю жол ыз алгъынчы, 
бизни республикада ол эки сфера 
къалай ишлегенин, айныгъанын, 
нечик кенг болгъанын ол заман-
лада жашагъанла эслеринде ту-
тадыла – фабрикала, заводла, ара 
мюлкле... Урунуу, бешжыллыкъ-
лагъа бёлюнюп, къырал планнга 
кёре къалай эришмекли, махтаулу 
баргъанын да биледиле. Хауа 
редакцияны ол уллу бёлюмюне 
иги кесекни таматалыкъ этип тур-
гъанды.

Артда аны «Жамауат-политика 
жашау» бёлюмге тамата этген-
диле. Саясат жанына СССР-ни 
заманында уллу магъана берил-
гени белгилиди. Анга таматалыкъ 
этген а бек уллу жууаплылыкъгъа 
саналгъанды. Ма ол ишни да 
ышаннгандыла бу басма органны 
таматалары Текуланы Хауагъа.

Кёп жылланы ичинде республи-
каны Правительствосунда, Пар-
ламентинде жыйылыулада, уллу 
кенгешледе болуп, анда баргъан 
ишлени юслеринден газет окъуу-
чулагъа тынгылы хапар билдирип 
тургъанды ол. «Уллу ишни тутсанг, 
уллулагъа тенглик эт», - деген нарт 
сёзню кертилигин Хауаны юсюнде 
кёрюрге боллукъду.

 
ЫРАЗЫЛЫКЪ

Арт жыллада Хауа, алда сагъ-
ыннганыбызча, «Заман» газетни 
баш редакторуну орунбасары болуп 
ишлейди. Бюгюнледе бир къауум 
бёлюмню ишлери аны юсю бла ёте-
диле. Редакцияда нёгерлери аны 
бла уруннган тынч да, магъаналы 
да болгъанын айтадыла, керек 
заманда анга чабадыла – билме-
генинги юйретир, керек болса, не 
ишингде да онг берир. Аны бош 
болуп кёрген барды деп ышанал-
майма, алай а жумуш бла кирсенг, 
ол нени да къоюп, тынгылар санга, 
сора тюз жанына бурур.

Башхаланы этгенлерине къа-
рагъан бла къалмай, Хауа кеси да 
тири ишлейди. Ол Ата журт урушну 
ветеранларыны, башха магъаналы 
адамларыбызны - республиканы, 
къыралны да жашаууна тири къа-
тышхан таулуланы юслеринден кёп 
жазады. Аны бла окъуучуладан да 
аслам ыразылыкъ табады.

Аны республиканы таматалары, 
Парламентинде ишлегенле да 
къырал саугъаладан кёбюсюне 
тийишли кёргендиле: «Къабарты-
Малкъарны маданиятыны сыйлы 
къуллукъчусу» деген ат аталгъанды 
анга, Правительствону, Парла-
ментни, башха ведомстволаны да 
иги кесек махтау къыгъытларына 
ие болгъанды ол.

 
ЖАЗЫУЧУЛУКЪ ХУНЕРИ

Текуланы Хауа сезимли журна-
листди. Аны бла бирге ол аламат 
къысха хапарланы да устасыды. 
Бютюнда сабий дуниясын ариу 
ачыкълайды ол. Сабий журналда 

ишлеген заманымда, аны гитче-
леге аталгъан бир къауум хапарын 
сюйюп басмалагъанма.

Аланы окъугъанымдан сора, 
ол аламат жазыучу боллукъ эди 
деп келген эди кёлюме. Бюгюн 
ангылайма аны ол жол бла нек 
бармагъанын - баям, газет ишни 
муштухуллугъу аны юсюнден сагъ-
ыш этерге онг бермегенди - ол 
журналистиканы сайлагъанды.

Алай а суратлау чыгъармала-
рында («Ётюрюк тюш», «Билял 
аппаны хапарларындан», «Биринчи 
сентябрь», «Ырхы», «Оу, шайтан!» 
(чам хапар) эм башхала) ол кесини 
жазыучулукъ фахмусун да ачыкъ-
лайды.

 
ИГИ УРЛУКЪДАН – ИГИ БИТИМ

Ол биргесине ишлеп тургъан 
Юсюпланы Омар бла бир юйюр 
къурагъанды. Ала ёсдюрген юч 

къыз, жаланда ол юйюрню угъ-
ай,  эки т укъумну да ёхтемли-
клеридиле. Аслижан КъМКъУ-да 
филология факультетни ингилиз 
тилден бёлюмюн бошагъанды. 
Бир къауум жылны ол усталыгъы 
бла ишлегенди. Ол, республиканы 
Президентини программасы бла 
тыш къыраллада билимлерин эм 
усталыкъларын ёсдюргенлени 
къауумуна кирип, Англияда окъуп 
къайтханды.

Асият КъМКъУ-ну юристле ха-
зырлагъан бёлюмюн бошагъанды. 
Нальчикни шахар сюдюнде ишлей-
ди. Аны судьягъа къырал тамата-
быз Владимир Путинни буйругъу 
бла тийишли кёргендиле.

Налжан а школну, Университетни 
да айырмалы (майдал бла) бо-
шагъанды. Ол экономистди, бан-
кротланы ишлерин тинтген жерде 
финансла жаны бла управляющий 
болуп ишлейди.

Аталары Юсюпланы Омар, бел-
гили журналист, дуниясын эртте 
алышханды. Аналарына уа къызла 
аталарына атагъан жылыуларын-
дан да къошуп бередиле.

КЮНЛЮ ЖЮРЕК  
Зумакъулланы Танзиля экиге ай-

ланнган къарындашы Юсюпланы 
Омаргъа атагъан назмусунда:

 
Юсюплада бек чигинжи сен эдинг,
Ахшылагъа, бийиклеге тенг эдинг.
Сени излей, кёп жиляды анам да,
Бизни атып къоймагъанды Хауанг да.
 
Тынч жат, санга кертичилей турады,
Сен къатында жашап тургъан сунады.
Къызларынгы этмей керекли жукъдан,
Ёсдюреди таза, ариу къылыкъда.
 
Халкъда аны сыйы уллу жюрюйдю,
Фахмулуду, махтанчагъ’а тюйюлдю.
Тур, ыспас эт, кёзюне бир кёрюн да,
Андан иги жокъ юй бийче, келин да, - 

деп жазады Хауаны юсюнден.
 Акъылы, тёзюмлюгю, сабыр-

лыгъы, бир сёз бла айтханда, уллу 
адамлыгъы болгъан Хауа, юйюр-
де, уруннган жеринде, жамауатда 
да кёплеге юлгюдю, бек керекли, 
намысы, сыйы жюрюген адамды. 
Андан сюебиз биз,  биргесине 
ишлегенле, аны, сабийлеринден, 
жууукъ-ахлудан, шуёх-тенгден да 
къууана, кёп да, ариу да жашарын.

 
МУСУКАЛАНЫ Сакинат.

Таулу жашланы араларын-
да машинала, алагъа де-
тальла чыгъарыугъа юлюш 
къошханла бардыла. Аланы 
тизгинлеринде белгилиле, 
атлары ауанада тургъанла 
да тюбейдиле. 26 сентябрьде 
жыл сайын Машинострои-
тельни кюню белгиленеди.  
Биз да ол жаны бла ишлеген  
бир къауум адамны   атларын 
ыразылыкъ бла сагъыныргъа 
сюебиз.

Моллаланы Ибрагимни 
жашы Магомет 1867 жылда 
Холамда туугъанды. Алгъа, 
ол заманны излемине кёре, 

дин жаны бла, артда дуния-
лыкъдан билим алгъанды. 
1911 жылда Харьковда тех-
нология институтну бошап, 
биринчи таулу инженер бол-
гъанды.

Окъууун тауусхандан сора, 
аны ишлерге Бакугъа ийген-
диле. Артда, революциядан 
сора, ара мюлкле къурал-
гъан заманда жангы власть 
кёплени тынчлыкъларын къу-
рутханда, ары аны юйюрю да 
кёчгенди саулай.

Ол анда Шимал Кавказны 
темир жолларында урунн-
ганды, поездланы хайыр-
ланыугъа жангы онгла кий-
иргенди. 1923 жылда аны 
Азербайджанны эл мюлкюню 
Баш советине алгъандыла, 
ол республиканы коммунист 
партиясыны ара комитетини 
членине да айырылгъанды.

1917 жылда жалгъан дау 
бла тутулуп, Красноярск тий-
релерине тюшгенди. Аны 
1919-1920 жыллада тау халкъ-
ланы миллет къозгъалыула-
рына къатышханса деп, терс-
легендиле. Андан Магомет 
1943 жылда къайтханды.

Ол мамукъ жыйгъан маши-
наны къураугъа уллу къыйын 
салгъанды. Аны тинтиулерине 
кёре, этилген проект бла жа-
рашдырылгъан машинаны, 
ол дуниясын алышхандан 
сора да, кёп жылланы хайыр-
ланып тургъандыла.

Молла улу 1944 жылда къы-
рал тамата Сталиннге бла 
Азербайджанны Ара комите-
тини биринчи секретары М. 
Багировха таулуланы кёчю-
рюлгенлери терсди, Прави-
тельство ол ишни тюзетирге 
борчлуду деп, ачыкъ къагъыт 
жазгъанды. Ол къолларына 
тюшгенлей, Азербайджанда 
болгъан таулуланы да кё-
чюргендиле. Магомет Талды-
Курганда кёчген жыл окъуна 
ауушханды.

Газаланы Муссаны жашы 
Юрий 1929 жылда Яникойда 
туугъанды. Аны атасы Мусса 
аты Википедиягъа кирген 
таулуладанды. Ол Москвада 
Шаркъны уруннганларыны 
коммунист университетинде 
окъугъанды. Яникойну рево-
люция советини председате-
ли, областьны потребсоюзуну 
къуллукъчусу, КъМАССР-де 
жер жаны бла управленияны 

таматасыны орунбасары, 
Малкъар племсовхозну би-
ринчи директору да болуп 
тургъанды. 1938 жылда жал-
гъан дау бла тутулгъанда, ол 
«Красный Кавказ» атлы аякъ 
кийим чыгъаргъан артельни 
эсепчиси эди.

Атасы жоюлгъанда, Юрий-
ге тогъуз жыл бола эди. Анасы 
Фатимат бла ол сюргюнде 
Къыргъызстанда тургъанды-
ла. Юрий анда 1949 жылда 
механизация техникумну, ызы 
бла Москвада автомобиль  
жол институтну айырмалы бо-
шагъанды. Студент жыйында 
аны бек сыйлы кёргендиле, 
парткомну секретарына иш 
да айыргъандыла.

1957 жылда окъууну бо-
шагъанында, Юрийни анда 
тыйгъандыла, эм транспорт 
жаны бла кюрешген «Ги-
проавтотранс» атлы проект 
институтха ишлерге чакъыр-
гъандыла. Ол анасын да ары 
элтгенди. 1969 жылда аны ол 
уллу учреждениягъа директор 
этгендиле. Ол жууаплы къул-
лукъда Газаланы Муссаны 
жашы Юрий сау жыйырма 
бла сегиз жыл ишлегенди! 

Ол кезиуде автотранспорт 
системада ишни къурау ин-
фраструктураны методика-
сын да кийиргенди жашаугъа. 
Алай бла къыралда ол ишни 
мурдорун салгъанды.

Аны проектлерин бизни 
къыралдан тышында да хай-
ырланнгандыла. Иракда танк-
ла ишлеген, алагъа ремонт 
этген жер ача туруп, анга 
таматалыкъ этерге бизден 
Газа улун чакъыргъандыла. 
Россейни автотранспорт ми-
нистерствосунда ишлеген 
таматала окъуна, бу ишни 
юсюнде андан акъыл сёз из-
легендиле.

Бизни республикада авто-
транспорт системада ишле-
генле дайым анга базынып 
тургъандыла. Ол жаны бла 
этилген ишле уа кёплени 
кёз алларындадыла. Мында 
проект-технология бюрону 
базасын ачаргъа, энчи обо-
рудование чыгъарыуда, зап-
частьла хазырлагъан завод 
ачханда, техника жумушланы 
жалчытыуну жангы тюрлю-
сюн жашаугъа кийиргенде да 
кёп жылланы ичинде бизни 
усталагъа Газаланы Юрий 
кёз-къулакъ болуп, болушуп 
тургъаны белгилиди. Бол-
дургъан жетишимлери ючюн 
къырал аны «Халкъла шуёх-
лугъу», «Сыйлылыкъны бел-
гиси» орденле эм иги кесек 
майдал, махтау, ыразылыкъ 
къагъытла бла саугъалагъ-
анды. Газаланы Юрий 2000 
жылда бизни арабыздан кет-
генди.

Чеченланы Жабраильни 
жашы Хусей, техника илму-
ланы доктору, профессор, 
1942 жылда Кёнделенде ту-
угъанды. Ол Москвада Серго 

Орджоникидзе атлы авиа-
ция институтну бошагъанды. 
Студент заманында кече 
бла Лихачев атлы заводда 
ишлегенди.

Андан къайтхандан сора 
Къабарты-Малкъар къырал 

университетде бир къауум 
жыл устазлыкъ этип тургъан-
ды. Ол теориядан сора да, 
практика бла кюреширге 
итиннгенди. Аны Бакугъа та-
мата илму къуллукъчу этип, 
Машинала ишлеген илму-
излем институтда ишлерге 
чакъыргъандыла. Ол анда 
тёрт жыл ишлегенди. Ызы 
бла Нальчикге къайтып, 1974-
1997 жыллада университетде 
уруннганды – электротехника 
кафедрада ассистент, тамата 
устаз, доцент, машиналаны 
детальларын тинтген кафе-
драны таматасы, илму-излем 
жаны бла проректор. Артда ол 
къырал къуллукълада ишле-
генди, бюгюн да ол жол бла 
барады.

Машинала ишлеу жаны бла 
этген жангы излемлерине 
багъа бере, аны РСФСР-
ни технология илмулары-
ны академиясыны член-
корреспонденти, халкъла ара-
лы творчестволу академияны 
керти члени, Информатиза-
цияны халкъла аралы акаде-
миясыны да члени этгендиле, 
анга кёре башха даражала да 
бергендиле. Ол бусагъатда 
къыралны Совет Федера-
циясында билим бериу эм 
илму жаны бла комиссияны 
председателиди. Чечен улу 
кёп саугъалагъа тийишли бол-
гъанды. Ол санда «За заслуги 
перед Кабардино-Балкарией» 
орденнге да.

Чочайланы Атайны жашы 
Николай, СССР-ни сыйлы 
машиностроители, СССР-ни 
Граждан оборонасыны отлич-

ниги, 1942 жылда Кёнделенде 
туугъанды. Кёчгюнчюлюк-
ден къайтып, туугъан элинде 
школну бошагъандан сора, 
Волгоградда политехника ин-
ститутда окъугъанды. Урунуу 
жолун да анда трактор за-
водда башлагъанды.

Нальчикге къайтханлай, 
«Севкавэлектроприбор» 
заводда цехни таматасы 
болуп ишлеп башлагъанды. 
1988 жылда аны машинала 

ишлеген заводха тамата 
инженер этип алгъандыла. 
Ол къуллукъда Николай 
сау оналты жылны ишле-
генди. Ол заманлада заво-
дну сыйы къалай бийикге 
кётюрюлгенин кёпле эсле-
ринде тута болурла. Алагъа 
берилген планны ишчиле 
къатлап-къатлап толтур-
гъандыла. Алай бла, битеу 
къыралгъа белгили болуп, 
завод Бриллиант жулдуз 
бла саугъаланнганды.  

2004 жылда, солуугъа 
чыкъгъандан сора, Чочай 
улу Тырныауузгъа кетип, 
анда «Каббалкгипс» би-
ригиуде тамата инженер 
болуп, ызы бла Нальчикде 
Шимал Кавказда Хауа бо-
лумлагъа себеплик этген 
аскер службаны бёлюмюн-
де уруннганды. Ол асыулу 
адам пандемияны къызыу 
заманында 2020 жылда 
дуниясын алышханды.

Атмырзаланы Азретни 
жашы Исмайыл, Къабарты-
Малкъарны промышленно-
стуну сыйлы къуллукъчусу, 
1957 жылда Кёнделенде 
туугъанды. Анда школну бо-

шап, техник-механикге, ызы 
бла экономистге окъугъан-
ды. Урунуу жолун «Тырныа-
уузстрой» трестде механик 
болуп башлагъанды. Андан 
сора Каббалкпромстройда 
автотранспорт управлени-
яны коммерция жаны бла 
директору, ОАО «Стройиз-
делие» генеральный дирек-
тор болуп ишлегенди.

2007 жылда уа аны «Про-
хладненский» атлы ремонт 
эм машинала ишлеу завод-
ха толтуруучу директор, ызы 
бла генеральный директор 
этгендиле.

Исмайыл таматалыкъ 
этген завод, къырал чачыл-
гъанда да, ишлеп, произ-
водство-техника базасын 
седиретмей турады. Ала 
болгъан техникагъа ре-
монт этгенден сора да, аны 
жыйышдырыу, эл мюлкде 
керекли жангы затла – трак-
торлагъа, автомобильлеге 
(Камазлагъа, Ураллагъа 
иш да) прицепле, тюрлю-
тюрлю ауурлукъну кётюр-
ген шассиле, жол ишлеген 
катокла,  сабан агъачла. 
вагонеткала эм башха зат-
ла чыгъарадыла. Россейни 
къоруулау министерство-
суну заказы бла онтёрт 
тонна кётюрлюк прицепле 
да чыкъгъандыла андагъы 
усталаны къолларындан. 
Заводну продукциясы битеу 
къыралда, андан тышында 
да сурамлыды.

Ленинни орденин жю-
рютген «Прохладненский» 
ремонт-механика заводну 
генеральный директору 
Атмырзаланы Исмайыл ма 
аллай жашды.

КЕРТИЛАНЫ Сакинат.

Сыйы-намысы жюрюген инсан,
сезимли журналист, керти тенг

Белгили журналист, Къабарты-Малкъарны маданиятыны сый-
лы къуллукъчусу, «Заман» газетни баш редакторуну орунбасары 
Текуланы Махайны къызы Хауа бу кюнледе туугъан кюнюн бел-
гилейди. Сёзсюз, журналист эгечибизни юсюнден ариу айтыргъа, 
анга ыразылыкъларын билдирирге редакцияда ишлегенле бары 
да хазырдыла, алай ол сёзню къууанчлы кезиую манга жетгенди 
да, сюйюп, ыразы болуп айтама къадар берген нёгерими юсюнден 
жюрегимде тургъанны.

Машинала, алагъа керекли затла чыгъарыуда алчыла

Моллаланы Магомет.

Газаланы Юрий.

Чеченланы Хусей.

Атмырзаланы Исмайыл.

Чочайланы Николай.

УСТАЛА



Интернет-версия: gazeta.zamankbr.ru 3З А М А Н
ЧЫБЫКЪ ТУТАРЧА 

БОЛГЪАНДА
Ол кёнделенчи эди. Атасы 

Локъман, анасы Сафият да 
аны, элде кеси кибик жаш-
чыкъла этген жумушлагъа 
юйрете, алай ёсдюргендиле. 
Башир атасына ушагъанды: 
ачыкъ жюрекли, халал, къу-
уанчда, бушууда да – тенг, 
шуёх. 

Къолуна чыбыкъ тутуп, мал 
къайтарыргъа жарарча бол-
гъанда, атасы аны биргесине 

къошха ала тургъанды. Анда 
эшитгенди Башир ахырында 
жаланда тюзлюк хорлагъ-
ан жомакъланы, эрттегили 
батырланы юслеринден жи-
гитлик жырланы, нарт таурух-
ланы. Аланы айтыучу къартла 
– ёмюрлени бирге байлагъан 
акъылманла эдиле.

Уллу Ата журт урушну зама-
нында Кёнделенден душман 
кетгенден сора, Башир школ-
гъа барып башлагъанды, 
алай аны эсли сабийлиги ата 
юйюнден узакъда кетгенди.

СЫНАУНУ ХОРЛАУ
Сюргюнде Гулаланы  юйюр-

лери Къазахстанны Джамбул 
областында Головачевка элге 
тюшгендиле. Анда аналары 
Сафият ауушуп, тёрт сабий 
къалгъандыла. Аталары кол-
хоз буюргъан ишден бош 
болмай, сабийлени харкюн-
люк къайгъылары алыкъа 
сюеги къатмагъан Баширге 
таяннганды.

Кёчгюнчю сабийлени школ-
гъа алып башлагъанлай, 
Локъман аны ары элтгенди. 
Алай бла Башир анда школ-
ну бошагъанды. Сора 1953 
жылда Чимкентде педагоги-
ка институтда экижыллыкъ 
курслагъа кирип, аланы тау-
усханды.

Урунуу жолун Головочёв-
када кеси окъугъан школда 
башлагъанды, адабиятдан, 
физикадан, математикадан 
дерсле бергенди. Къазах 
тилни иги билгени анга бек 
болушханды. Кёп эди аны 
къазах шуёхлары – эллилери, 
коллегалары, окъуучулары. 
Эки жылдан жаш устазгъа 

ата-баба жерине къайтыргъа 
тюшгенде, аны къалай ашыр-
гъанларын Башир сюйюп эс-
гериучю эди. Къазах халкъгъа 
ыразылыкъ аны жюрегинден 
кетмегенди.

ЖАНГЫРЫУНУ 
КЪУУАНЧЫНДА

Ата журтха къайтханлай, ол 
Кёнделенде школда ишлеп 
башлагъанды. Окъуу жыл 
бошалгъанлай, радиогъа 
дикторлукъ этерге ариу ауаз-
лы, адабият тилни иги билген 

адамла керек болгъанда, За-
лийханланы Жанакъайыт, эл-
либиз-жерлибиз, Локъманны 
жашын эсине тюшюргенди. 
Алай бла Баширни ары чакъ-
ыргъандыла.

Ол жыллада анда урунуу 
бек сыйлы ишге саналгъан-
ды. Малкъар тилде сёлешген 
радиогъа тынгылар кюннге 
чыкъгъан таулула насыплы 
эдиле. Къыргъыз, къазах 
школлада окъуп келген тё-
люге кеси тилинде ариу сё-
лешген, ишлеген да къыйын 
эди, алай Башир ана тилни 
иги билгенди. Ол а бек баш 
излем эди.

Жангыра тургъан тау элле-
де ол кезиуде радио хар юйде 
жокъ эди, столбалада бийик-
де тагъылгъан рупорладан 
келе эди аны ауазы. Баширни 
ауазын къалай сакълагъан-
ларын кесим кёргенме. Бю-
тюнда аны «Тейри къылыч» 
деген музыкалы, магъаналы 
хапарлы маданият бериуюн. 

Артда Башир телевиде-
ниягъа баш редактор болуп 
кёчгенди, ишлей тургъанлай 
КъМКъУ-ну орус-малкъар 
бёлюмюнде окъугъанды. 
1974 жылдан башлап, 1993 
жылда 16  ноябрьде дуниясын 
алышхынчы, ол Къабарты-
Малкъарны Журналистле 
союзуну жууаплы секретары 
болуп тургъанды.

ЧЫГЪАРМАЧЫЛЫКЪ 
ИЛХАМ 

Аны биринчи хапарлары 
«Коммунизмге жол» газетде 
бла «Шуёхлукъ» альманах-
да басмаланнгандыла. Ала 

бизни жангыдан къурала 
тургъан адабиятыбызгъа 
фахмулу жазыучу келгенин 
белгилегендиле. Баширни 
биринчи энчи китабы уа 1964 
жылда чыкъгъанды. Ары 
кирген хапарланы жигитлери 
авторну тенгшилери – жаш 
адамладыла: кёп къыйын-
лыкъ сынап, кеч насыбын 
тапхан къурулушчу инженер 
Хасан, жашаудан кёлю чыгъ-
ып тургъан врач Аминат, 
къойчу Азрет, спортчу  Аслан 

эм башхала. Бир сёз бла 
айтханда, ол китап жашлыкъ-
ны, сюймекликни, урунууну 
юсюнденди. 

Андан арысында Гулаланы 
Башир бир къауум китап 
жазгъанды: «Жаяу жолчукъ» 
«Къачхынчы», «Атама сё-
зюм», «Тызыл тарыны на-
зылары», «Акъ атны хапары» 
д.а.к. Орус тилде Москвада 
«Тропинка», «Шум водопа-
да» деген китаплары чыкъ-
гъандыла.

Къалам къарындашлары 
Баширни 1982 жылда СССР-
ни Жазыучула союзуна ал-
гъандыла.

«ЖАЯУ ЖОЛЧУКЪ»
Баширни экинчи китабына 

быллай аты бла повесть эмда 
юч хапар киредиле: «Къуш 
уя», «Булбул», «Эки тюбе-
шиу». Повесть керти сюй-
мекликни, шуёхлукъну, ариу 
эсгериулени юслеринденди. 
Аны баш жигити Сакинат 
Омарны сюеди. Жаш окъуу-
дан башха тиширыу бла къай-
тады. Уруш башланып, Омар 
ары кетеди, андан бир бутун 
да тас этип къайтады. Юй 
бийчеси аны алай кёргенде, 
кетип къалады. Элге немис-
лиле киргенде, Омар аланы 
къолларындан жоюлады. 
Аны дертин фашистледен 
партизан Сакинат алады. 

Урушдан сора Сакинат ёк-
сюз къызчыкъны ёсдюреди. 
Азиядан къайтханда Омарны 
анасы Майрусхан жашыны 
къабырына келеди. Ары жаяу 
жолчукъ элтгенин кёрюп, 
сейир этеди. Аны Сакинат 
теплегенди.

Тиширыула бирге жашап 
къаладыла. Лейля (къыз-
чыкъны аты алай эди), окъ-
угъан жеринде шахарда 
Омарны жашына тюбейди. 
Аны юсюнден хапарлары 
болмагъан Майрусхан бла 
Сакинат бек къууанадыла. 

Жюрекден жюрекге те-
пленнген жаяу жолчукъла 
жашауну магъаналы да, ариу 
да этедиле. Автор окъуучу-
ланы жюреклерине аллай 
жолчукъ тапханды.

ЖАШЫРЫН ТИЛ БЛА
Баширни «Къуш уя» деген 

хапары табийгъатны суратла-
удан башланады. Автор, Кав-
каз тауланы, алада саркъгъан 
шорхаланы, анда жашагъан 
жанлы затланы юслерин-
ден айта, ёсюу жолунда уллу 
жетишимле этгенин ачады 
окъуучугъа. 

Хапар тау къушну бла аны 
балаларыны юсюнденди. Бо-
ран, аланы уяларын аудуруп, 
тюкленмеген балаланы жерге 
атады. Тамата къуш, аланы 
ёлген сунуп, жарсыйды, кеси 
да жаралы болуп, къыйна-
лады. Ала уа саудула. Къарт 
къушну ала бла тенг кёкге 
кётюрюлалмагъанын кёрюп, 
эки баласы эки жанындан 
алып учадыла, сора келип, тау 
башына къонадыла. Къыйын 
болса да, аланы жоллары 
таугъа эди, уялары болгъан 
жерге.

Сюргюнден къайтханча, 
алай къайтадыла ала уялары-
на. Бу хапар кёчгюнчюлюкню 
атын сагъыныргъа эркинлик 
болмагъан заманлада жа-
зылгъанды, алай аны окъугъ-
ан къушну юсю бла жазыучу 
халкъыбызны къыйынлыгъ-
ын, артда тюзлюк хорлагъа-
нын да кёргюзтгенди. Автор 
жашырын тил бла ол уллу 
ачыу чачхан халкъыбызны 
юсюнден айтады.

«КЪАЧХЫНЧЫ»
Баширни «Къачхынчы» де-

ген повести мудах жомакъгъа 
ушайды. Аны сюжет ызы бы-
лайды: революцияны аллын-
да жылкъычы жаш Зауурбек 
байны къызы Зайнафны сю-
еди. Къызны башхагъа бере 
туруп, Зауурбек сюйгенин 
той баргъан чакъда, атасыны 
арбазындан алып къачады. 
Абрек болуп, бугъуп айлана-
дыла экиси да. 

Кюнлени биринде Зайнаф-
ны юйюрю муслийман топу-
ракъгъа кёчерге таукел бо-
лады. Ол хапарны Зайнафха 
бирдиредиле, биргелерине 
кетерге чакъырадыла. Ол 
унамайды. Болсада, ала кет-
генден сора, алагъа тансыкъ-
дан, ауруп башлайды. Сора 
жаш адамла экиси да Тюркге 
тебирейдиле. 

Зайнаф, къаты ауруп, жол-
да ёледи.  Зауурбег а, кёп 
къыйынлыкъла да сынап, 
ата ташына къайтады, рево-
люциягъа къатышады. Аны 

юсю бла жазыучу адамны 
ич дуниясы къалай тюрленн-
генин, аны ёсгенин кёргюзт-
генди.

Повестьни хапарлау халы, 
сюжет ызыны кенглиги да 
уллу чыгъармагъа тартадыла. 
Болсада автор аны повесть-
лей къойгъанды. 

«АТАМА СЁЗЮМ»
Гулаланы Баширни бу кита-

бына «Ташны ата билмеген», 
«Тенгим, къайдаса?» деген 
повестьле бла бир къауум 
хапар киргендиле. Биринчи 
повестьни баш жигити, «уш-
кокну, хыжыны, отун этиучю 
балтаны, магъаданчы салта-
ны да къолунда тута билген» 
киши Азамат, уруш отунда 
эки жашын къоюп, кеси сау 
къайтып келеди. Ол ачыу 
анга онг бермейди. Бютюнда 
юйдегиси ауушхандан сора. 
Кичи жашы бла атасыны 
араларында ишленнген буруу 
экисин да тынчайтмайды. 
Атала бла балаланы арала-
рында энчилик бу чыгъарма-
ны ёзегиди. 

«Тенгим, къайдаса?» де-
ген документли повестьде 
жазыучу Малкъар ауузунда 
халкъгъа билим берген ишге 
уллу къыйын салгъан, къы-
ралыбызгъа душман чапхан-
да, къолларына сауут алып, 
жигитча сермешген татлы 
тенгле Иттийланы Ортабай-
ны бла Смирнов Николайны 
юслеринден айтады. Ала, бир 
бирлерин урушда тас этип, 
кёп жыл ётгенден сора тюбей-
диле. Сюжет ызны эсгериуле 
къурайдыла. 

Гулаланы Баширни «Ата-
ма сёзюм» деген китабына 
кирген хапарла энчидиле: 
«Патрон», «Акъ атны хапары», 
«Юч апельсин», «Бууун сагъ-
ат», «Шауданчыкъ», д.а.к. Бу 
чыгъармалада жазыучуну 
усталыгъы, хунерлиги да толу 
ачыкъланадыла. 

«ТЫЗЫЛ ТАРЫНЫ 
НАЗЫЛАРЫ»

Баширни бу китабына бир 
къауум повесть бла хапар 
киргендиле. «Дау» деген-
де сюйгенле, чырмаулагъа 
тюшюп, юйюрлерин чачып, 
кёп сынамазлыкъ затларын 
сынап, артда биягъы бирге 
къошуладыла. «Адам кеси на-
сыбын кеси ишлейди. Биреу 
къурашдыргъан насып тынгы-
лы болургъа амалы жокъду. 
Башха адам, кеси аягъына 
ёнчелеп, санга чурукъ сатып 
алгъанча. Битеу кеби жа-
рашса да, кесинг алмагъан 
кийим бир жеринги къыйна-
май амалы жокъду», – дейди 
повестьни жигитлеринден 
бири Ариуба. 

Бу сёзлени кертиликлерине 
тюшюнмезлик болмаз. Автор 
былай айтады: «Адамлыкъ 
адамсызлыкъгъа, акъыл те-
лиликге, тюзлюк терсликге 
хорлатханды деген шартны 
алыкъа адам улу сынамагъ-
анды, билмейди…»

* * *
Табийгъат жаланда ич дуни-

ясын бай этип къоймай, Гула-
ланы Баширни ариу ишлеген 
эди. Аны сыфатында, къара-
мында адамлыкъ шартларын 
чертген кишилик болгъан-
ды – жумушакълыгъы бла 
бирге къайда да тюзлюкню 
къорууларгъа хазырлыгъы. 
Бюгюн да аны жарыкъ ауазы, 
жумушакъ къарамы, дайым 
бизни эсибизге келип, мудах 
эте, къууандыра турады.

МУСУКАЛАНЫ Сакинат.

Жылла озадыла, жашау 
тюрленеди, табийгъ-

ат да бир ызда барып тур-
майды. Жаланда суратлау 
сёздю хар тёлюге бир халда 
къуллукъ этген. Ол фахмулу 
жазылгъан чыгъарма эсе уа, 
хар инсанны ёмюрлюк жа-
шау нёгери болгъанлай къа-

лады. Ол оюмубуз жазыучу 
Гулаланы Локъманны жашы 
Баширни юсюнден эсгериу 
сёзюбюзню айтыргъа борчлу 
этеди.

Башир, адабиятха озгъан 
ёмюрню алтмышынчы жыл-
ларында келип, прозада, 
журналистикада да атын 
айтдыргъанды. Малкъар ли-
тература жашау кертиликни 
ачыкълаугъа кёл салгъан 
заман эди ол кезиу. Баширни 
тёлюсю уа кёчгюнчюлюкню 
азап от жагъасында жа-
шагъаны себепли, къырал 
ол затны ачыкъ айтыргъа 
эркин этмей тургъанда да, 
къыйынлыкъны къагъытха 
жашыртын тюшюрюрге кю-
решгенбиз къайсыбыз да. 

Жазыучуну къайсы чыгъ-
армасын окъусакъ да, алада 
керексиз кокаланыу, кёзбау 
дегенча учхара болумлагъа 
жол берилмейди, адамлыкъ 

бла кишилик – миллет ышан-
ларыбыз а кеслерине эркин 
жер табадыла. Урушну, кёч-
гюнчюлюкню къыйынлыкъ-
лары уа жюрегине тынчлыкъ 
бермегенлери хар атламын-
дан сезиледи.

Республиканы радиосуна 
малкъар тилде бериуле-

рине диктор керек болуп, анга 
тийишли адам сайлана туруп, 
Гулаланы Башир хорлайды. 
Биз, аны тенглери, барыбыз 
да къууанабыз радио бериу-
леде ауазын эшитгенибизде. 
Баширча ариу да, шатык да 
ауазы болгъан эр киши дик-
тор жокъ эди бизни радиода. 
Литературагъа да, журна-
листикагъа да жолу андан 
башланнганды Баширни. 
Ол кезиуде аны хапарлары, 
очерклери кёпден-кёп басма-
лана эдиле. Мен кесим газет-
ни культура-жашау бёлюмю-
не оноу этгеним себепли, ол 
затха шагъатма.

«Мени шуёхум Азрет» де-
ген хапарын басмалагъа-
ныбызда, Жангы Малкъар 
элден Азрет деген жаш, ре-
дакциягъа келип: «Башир 
мени юсюмден тюз хапар 
айтмагъанды», – деп, дауур 
этгени бюгюнча эсимдеди. 
Алай бош дауур угъай, бек 
кёлю бла чамланнган эди 
Баширге да, бизге да.

«Тау этегинде» деген ат 
бла чыкъгъан хапарла 

китабында жазыучу кесине 

шагъырей шартлагъа аякъ 
бюкдюргенин энчи белгиле-
ген эдик газет статьялада. 
Гуртуланы Элдар Башир ке-
сини хапарларында бизни 
заманны жаш адамларыны 
– инженерлени, архитектор-
ланы, врачланы жашаула-
рына, билимлерине энчи эс 

бургъанына тийишли багъа 
бичген эди статьясында. 
Сёзсюз, Баширни литература 
жигитлери китап окъуучула-
ны эслерин адамлыкъгъа 
бла игиликге къуллукъ этер-
ге чакъырадыла, жашауда 
тюбеген къыйынлыкъланы 
хорларгъа кёллендиреди-
ле. Башир жашла Ата журт 
урушда душманнга къажау 
кюрешде этген жигитликле-
рин суратлау сёзню кючю бла 
бек тап кёргюзтгенди.

Гулаланы Башир ишлерге 
Къабарты-Малкъарны теле-
видениясына кёчгенинден 
сора, хар иши литература 
бла къаты байламлы болады. 
Алгъа ол анда малкъар тилде 
бериулени адабият-сурат-
лау бёлюмюне таматалыкъ 
этеди, бир къауум заман-
дан а аны баш редакторну 
къуллугъуна саладыла. Ма 
ёрлеуню жолу! Адабиятда да 

жангы жетишимге ёрлеуюн 
аны бла тенглешдирирге 
базынама: Башир СССР-ни 
Жазыучуларыны союзуна 
алынады, «Жаяу жолчукъ» 
деген повести Москвада 
«Советская Россия» деген 
китап басмада орус тилде 
чыгъады. Алай бла аны аты 
битеу Союзну халкъына бел-
гили болады.  Повестьлери, 
хапарлары окъуу китаплагъа 
тюшедиле. 

Баширни жазгъанларын-
да автор кёп жерде кесин, 
артыгъыракъ да сабий за-
манын суратлагъаны сормай 
танылады. Аны себепли хар 
литература жигит окъуучуну 
озгъан заманлагъа элте-
ди: ёксюзню къадары, баш 
эркинлиги, туугъан жери 
сыйырылгъан миллетибизни 
жюрек жарасы бюгюн да сау 
болмагъанын ангылагъан 
окъуучу, не зауукъ жашауу 
бар эсе да, ачыуну босагъа-
сына барып тиреледи, жюре-
ги жиляйды, ол къыйынлыкъ-
ланы хорлап, кесини къая 
ёшюнлеринде сакъланнган 
атына тийишли болгъанлай 
къалып, ол сакълагъан ти-
либизни, адет-тёребизни от 
жагъасын ёмюрде сууутмаз-
гъа ант этип, танг жарыгъы 
бла бирге сюеледиле жашау 
сабанланы чакъдырыргъа.

Толгъурланы Зейтун бла 
мен 1995 жылда, мал-

къар прозаны антологиясын 

жарашдырып, китап этип 
чыгъаргъан эдик. Ары Ба-
ширни «Акъ атны хапары» де-
ген чыгъармасын къошхан-
быз. Аны окъугъан, суратлау 
чыгъарма не зат болгъанын 
ангыламагъан адам: «Неге 
ушагъан затды бу?! Ёмюрде 
жашауда болмагъан болум-

гъа бизни ийнандырыргъа 
кюрешеди Гула улу, – дерик-
ди. – Ат адам айтып жетиш-
диралмазлыкъ хапар айтады 
элге жазыу этерге баргъан 
журналистге!»

Сёзсюз, суратлау керти-
ликни бла жашау кертиликни 
бир биринден айырыр ючюн 
фахму да, билим да керекди. 
«Жашауда алай болмайды», 
– деп айтхан къыйын тюйюл-
дю. Алай, акъ атны хапарын 
менме деген адамны жаша-
уу бла тенглешдирип, жазыу-
чуну фахмусуна багъа бичер 
ючюн а, фахмудан сора да, 
литературадан ангылауу 
болургъа керекди окъуучуну. 
Башир бу чыгъармасында 
жашау, табийгъат кертилик-
ни ийнаныулу суратлагъа-
нына бек къууанама мен. 
Керимни «Жауур алаша 
бла мен» деген назмусунда 
быллай тизгинле бардыла:

Кёрдюм, келдим да къа-
дардан оюмлай:
Жауур алаша, ушайбыз  
                             бир бирге.
Сени сыртынг да, жюк 
                      ташый, оюлду,
Мен да аз къалдым 
                     урушда ёлюрге.
 
Энди кишиге да 
              тюйюлбюз керек,
Сен халжардан къыстал-
дынг, 
               мен – жеримден.
 Кел, кеч болгъунчу! Ма  
              арлакъда – терек!
Ол бизни къорур аулакъны 
                            желинден…

Поэтни бу тизгинлерин 
«Акъ атны хапары» бла 

тенглешдиреме, арсарсыз, 
назмуда, хапарда да суратлау 
сёз жашау кертиликни излей-
ди. Биз алагъа ийнанмасакъ, 
литературадан, искусстводан 
ангылауубуз жокъгъа сана-
лыр эди.

Гулаланы Башир, кесине 
махтау излемеген жазы-
учу, дуниядан хайт деген 
заманында кетгенди. Ахшы 
умутлары да биргесине. Ада-
биятха салгъан къыйыны бла 
уа аты китап окъуучуну бирге-
сине жашарыкъды.

 ШАУАЛАНЫ Хасан,
КъМР-ни маданиятыны 

сыйлы  къуллукъчусу, 
жазыучу.

Огъурлу жюрекли, ариу 
ауазлы, ачыкъ сёзлю жазыучу

Бу кюнледе белгили малкъар жазыучу, журналист, Къабарты-Мал-
къарны маданиятыны сыйлы къуллукъчусу Гулаланы Башир туугъан-

лы сексен беш жыл болады.

КЕСАМАТ

Къалам къарындашыны оюму

Кесине махтау 
излемегенди

Больницада жатама. Хирургияда. Алыкъа операция 
этмегендиле. Аны себепли бёлюмде менден тирирек 
хазна жокъду. Эрикгенден, коридорда ары бла бери 
барама, саусузлагъа болушама. 

Саусузланы кёре келгенле эшикни жеписинден манга 
кими: «Аны чакъыр, маржа», кими: «Муну анга узат»,- 
деп тилейдиле. «Дунияда ишсизледен жарлы болмаз»,- 
дейме кесим кесиме. Былайда уа адамланы ол ууакъ 
жумушчукъларына жарагъаныма окъуна къууанама. 

Бир кюн а, тенглеримден бири келип, анга чыгъып 
келгенимлей, эшик юсюнде бир топал, моркъол къатын 
гетен сумкачыкъны къолума зор бла тутдурду. Алгъа 
сумканы тюбюнде гитче къагъыт чулгъамчыкъгъа, ызы 
бла аны кесини бетине къарадым. Аллымда тюз эшикни 
кенглиги бла тенг, базыкъ тиширыу тынгысыз сюеледи. 

Ол, къолун мени имбашым бла узатып, коридорда 
ундурукъ юсюнде олтуруп тургъан гуппур къарт къа-
тынчыкъны кёргюзте: 

 – Ма, ол мени анамды. Анга бер, – деди. 
Мен, бурулуп, сумканы элтип къарт къатыннга узата: 
 – Къызынг келтиргенди, – дедим. 
Ол, сумканы арсарлы алып, тюбюнде чулгъамны 

ачды. Аны ичинде юч апельсинчик бла бир тёрт бю-
кленнген тетрадь къагъыт бар эди. 

Кетип тебирегенимде, къарт къатын къарыусуз ауаз 
бла: 

 – Жашым, бу къагъытны бир окъу, кёзюм жетмейди, 
– деди. 

Къагъытны алып, башында уллу харфла бла жазыл-
гъан «Осуят» деген сёзню окъугъанымлай, тилим тутул-
ду. Эс жыйып, андан ары окъудум. Анда къарт къатын, 

дуниядан кетсе, мюлкчюгюн, харакетчигин да келинине 
осуят этгенине шагъатлыкъ жазылып эди. 

Ол сёзлени эшитгенлей, аны кёз жашлары тырмы бети 
бла тёнгереп, халат этегине тёгюлдюле. Тири къымыл-
дап, чёргемчикни, къагъытны да сумканы тюбюне атды 
да, арыкъ къолу къалтырай, манга узатды. 

– Жашым, жашым, бизни юйде быллай сумка болма-
учуду! Элт да, кесине бер, – деди. 

Эшикни жеписинден болгъан ишлени кёрюп тургъан 
тиширыу, менде терслик болгъанча, хыны узалып, 
сумканы алды да, бурун тюбюне бир затла мурулдай, 
атлагъаны юйню тепдире, атлауучладан тюшюп кетди.

Самат, топ атылгъан чунгурну къыйырына олтуруп, 
эки аягъын энишге бошлап, чертлеуюк чычхынчыкъ бла 
аны къыйырларында жумушакъ топуракъны сансыз чуч-
хуй эди. Битеу тёгерекни жашил кырдык басханды. Ол 
угъай эсенг, уллу ташланы сыртларында, терек тюпледе 
габула да кёгергендиле. Алай жерни бу топ салгъан 
жарасыны жансыз топурагъына жан кирмейди. Ол уруш 
уу кюйдюрген топуракъны бир чёпчюк чыгъарыргъа 
окъуна къарыуу жетмей эди.

– Самат! Э-эй, Самат!  – деп къычырды тёбе башын-
дан, чыбыкъ атына минип, чабып келген тенги Жамал.  
– Самат! 

 – Къычырма, – деди Самат шош. Саматны сагъышлы, 
мудах олтургъанын кёрюп, Жамал да сабыр болду. 

 – Не болгъанды?  – деди ол да шыбырдап. 
Самат жууап этмеди. Чычхынчыкъны къыйыры бла, 

кюл къатыш топуракъдан бир кёгерген патронну 
чыгъарып, ары бла бери тюртдю. Эки кёзюн андан 
айырмайды. 

– Да бу атылмагъан патронду да! Бусагъат от этейик 
да, анга атайыкъ. Билемисе, къалай атыллыкъды?  – деп, 
Жамал, секирип, чунгургъа тюшдю. 

– Тийме! - Самат ол сёзюн шош айтды. Алай ол 
Жамалгъа къычырып айтылгъанча эшитилип, тенгини 
кёзюне къарады. Ол сагъышлы эди.

– Самат, – деди Жамал, абызырап, – Самат, бу кеси 
аллына атыллыкъ тюйюлдю, ушкок болмай... Къоркъ-
гъан этме... 

– Къоркъмайма, – деди Самат биягъыча сабыр. 
Аны сабырлыгъындан Жамалны аркъасы титирегенча 

болду. Самат а, ийилип, патронну къолуна алды. Аны 
къол аязында ары бла бери бура келди да: 

– Мени атамы да быллай окъ бла ёлтюрген болур 
эдиле, – деди, кёлю толуп. 

Сора, жериндеп турду да, патрон болгъан къолун 
алгъа созуп, юйлери таба тебиреди. Жамал анга 
къарап кёп турду. Секирип, чунгурдан чыкъды. Самат 
тюзюнлей кеслерини бахчагъа кирди. Патронну чалы 
жанында къалакъ акъ ташны юсюне салды да, чабып 
барып, арбаздан жугар алып келди. Ол тынгылауну 
берип ишлей эди. Жамал а, аны не этгенин ангыламай, 
туурасындан къарап... 

Самат кёп болмай орнатылгъан жаш алма терекчикни 
къатында терен чунгур къазды. Жугарын жерге чанчып, 
барып, патронну алып келди да, огъун энишге буруп, 
чунгурну тюбюне чанчды. Ол, акъ къалакъ ташны келти-
рип, аны юсюне салды. Ташны юсюне топуракъ къуйду. 
Сора алайда жангы салыннган терекчикни чыгъарды да, 
ол чунгургъа орнатды. Ишин тынгылы этип, Жамалгъа 
жууаплады: 

– Энди айып эт, ол бир заманда атылса. Атыллыкъ 
тюйюлдю да, Жамал? – деди.

ГУЛАЛАНЫ Башир

Солдан онгнга: Гулаланы Башир, Къудайланы Маштай, Жолабланы Узейир, тёртюнчю белгисизди.

Солдан онгнга: Гулаланы Башир, Гуртуланы Элдар, Толгъурланы Зейтун, Шауаланы Хасан.

Солдан онгнга: сюелгенле М. Пшихачев, Б. Кужев, М. Бесиджев, М. Балов, Х. Кунижев, 
Гулаланы Б., олтургъанла Отарланы О., К. Жанэ, Х. Карданов, Беппайланы С. 

КЪОНАКЪЛАНЫ Хасан

Информация-телекомму-
никация технологияла сфе-
рада аманлыкъланы тинтиу 
жаны бла бёлюмню къул-
лукъчулары 30-жылыкъ наль-
чикчиге ачылгъан уголовный 
ишни тинтип бошагъандыла. 
Ол, жалгъан документлени 
хайырланып, ахча урлагъа-
нына ишеклик барды. 

Былтыр декабрьде терс-
леннген 68-жыллыкъ наль-
чикчи тиширыуну  аты бла 
банкда ачылгъан счётлада 
ахчагъа башчылыкъ этерге 
эркин болгъаныны юсюнден 
жалгъан  документни алгъан-
ды. Аны бла бирге бу къагъыт 
аманлыкъчыгъа тиширыу-
ну атындан келишимлени 
хазырларгъа, алагъа къол 

салыргъа, ахчаны башха 
счётлагъа ётдюрюрге неда 
аны жабаргъа, алача башха 
финанс жумушланы толту-
рургъа эркинлик бергенди. 

Алай бла ишекли былтыр 
декабрьде банкны бёлюмю-
не келгенди. Аны ишчисине 
бу жалгъан документни кёр-
гюзтюп, тиширыуну счётла-
рында болгъан ахчаны бе-
рирлерин излегенди.  Банкны 
ишчилери ишекли болмай, 
аманлыкъчыгъа 1,4 миллион 
сомну бергендиле.

Ахчасы тас болгъанын 
билгенлей, тиширыу право 
низамны сакълачулагъа та-
рыкъгъанды. Аманлыкъчыны 
полициячыла, эки кюнню 
ичинде ачыкълап, тутхандыла. 

Анга РФ-ни УК-сыны 158-
чи статьясыны 4-чю кесеги-
ни «б» пунктуна эм 327-чи 
статьясыны 3-чю кесегине 
кёре терслеу материалла 
ачылгъандыла. Ол уручулукъ  
этгени эм жалгъан документ-
лени, къырал саугъаланы, 
мухурланы, бланкланы  ха-
зырлагъаны эмда хайыр-
ланнганы ючюн жууапха 
тартыллыкъды. 

Уголовный иш къабыл кё-
рюлюп, Нальчикни сюдюню 
къараууна берилгенди. По-
лициячыла бу аманлыкъгъа 
къатышхан башха инсанланы 
тохташдырыу жаны бла ма-
дарла толтурадыла. 

ТИКАЛАНЫ Фатима
 хазырлагъанды. 

Жолда жюрюуню къор-
къуусузлугъуну ыйыгъыны 
чеклеринде полициячыла 
бла жамауат къуллукъчула 
школчула бла ангылатыу 
дерсле къурагъандыла.  Ала 
водительлени сакъ болур-
гъа, сабийлени жашаулары 
ючюн жууаплылыкъны унут-
мазгъа чакъыргъандыла. 

Къырал автоинспекторла 
бла акъылбалыкъ болмагъ-
анланы ишлери жаны бла 
инспекторла Чегемни 4-чю 
номерли школуну окъуучу-
лары бла тюбешгендиле. 

Право низамны сакълаучула 
жолда белгилени магъа-
насын ангылатхандыла, 
жолдан жаяу ётюуню жо-
рукъларын эсгертгендиле.

Окъуучуланы полициячы-
лагъа соруулары кёп бол-
гъанды. Ол санда сёз ич 
ишле органлада къуллукъ 
этиуню юсюнден да бар-
гъанды. Ушакъдан сора уа 
школчула инспектор бла 
бирге жолгъа чыкъгъан-
дыла. Ала жаяу не заман-
да ётерге жарагъанын, бу 
кезиуде сакъ болургъа ке-

реклисин энтта бир кере 
къайтаргъандыла. 

Окъуучула водительлеге 
жаяу ётерге эркин этилген 
жерге жууукълашханда, 
терк бармазгъа, сакъ болур-
гъа, жаяу адамлагъа хурмет 
этерге чакъыргъандыла. 
Сёзсюз, быллай жумушла 
жаш адамланы орамда, 
жолда, арбазда да  къор-
къуусузлукъну жорукъла-
рына юйретиуге себеплик 
этерикдиле.

АБДУЛЛАХЛАНЫ 
Фатима хазырлагъанды. 

Озгъан ыйых кюн Нальчикде  
"Сосрукъ" ресторанны  арбазында 
«Сырно-медовая долина» деген  
уллу ярмарка болгъанды. Анда  

Къабарты-Малкъарда чыгъарыл-
гъан  бишлакъланы бла балны  
къаллайын  сюйсенг  да татып кё-
рюрге, бюсюресенг а, сатып алыр-
гъа да онг болгъанды.  Ярмарканы  
"Визит Кавказа" турист-инфор-
мация ара эмда КъМР-ни АККОР  
элли фермер мюлклени бириги-
улери бла бирге  къурагъандыла.  
Ол республикада жашагъанланы 
эмда къонакъланы  мында энчи 

иели  эмда эл мюлк  производство 
чыгъаргъан  тюрлю-тюрлю биш-
лакъла  бла шагъырейлендириуге 
жораланнганды. 

-Былайдан  шахарыбызны ариу-
лугъуна къараргъа, таза хауа бла 
солургъа кюн сайын беш жюзден 
артыкъ адам келеди. Биз а ту-
ристле бери андан да кёп келирча 
этерге сюебиз. Бу ярмарканы да 
былайда аны ючюн къурагъанбыз. 
Биз мында ишлегенли  эки  айдан 
артыкъ болады. Аны айтханым,  
бош турмайбыз, туристлени  сурам-
ларын тинтебиз, -дегенди  АККОР-

да  ишлеген, бу жумушха жууаплы  
Фатимат  Апшева.   

Биз а, андагъы сейирлик биш-
лакъланы къатларына барып, 
аланы жарашдыргъан жаш бла  
шагъырейленнгенбиз. Иеси, энчи 
предприниматель  Озроков Камбо-
латды. Ол кеси жарашдыргъан тех-
нологиягъа кёре  кёгет бишлакъла  
этеди. Компанияны аты   "Атлант-
ды", продукциялары бусагъатда, 
жарсыугъа, Нальчикде жаланда 
"Оазисде" бла "Среда"  супермар-
кетледе сатылады. Заказла уа Мо-
сквадан, Санкт-Петербургдан, Ека-
теринбургдан, Краснодар крайдан, 
Россейни башха шахарларындан 
да  кёп келедиле. 

Камболат айтханнга кёре, ала 
цехлерин ачханлы артыкъ кёп 
заман озмагъанды. Болсада про-
дукцияларына сурам кюнден кюнн-
ге ёсе барады. Бишлакъларына  
къозланы, алманы, шапталны, 
башха кёгетлени да  къошадыла. 
Битеу тамамланылгъан ишле къол 
бла этиледиле, техника хайыр-
ланылмайды,  ала бу продуктну 
жарашдырыр  ючюн, бишлакъ 
этиуню тёрели технологияларын  
хайырланадыла. 

Балны келтиргенледен бири  
Илья Макаренкоду. Оруслу жаш 
Хасанияда кёп жылланы жашагъ-

аны себепли, бизни бла тауча 
сёлешгенди.  Ол кюн Илья  балны 
бир ненча тюрлюсюн келтиргенди, 
аны бла бирге уа дарманлыгъын 
да белгилегенди. Аны аппасы, 
атасы да  кеслерини заманларын-
да, дарман кырдыкла жыйып, бал  
батманла да тутуп, элде, андан 
тышында да кёплеге болушлукъ 
этип тургъандыла. Ярмаркада  
Макаренкону   балын  да кёпле су-
рап, сюйюп сатып да алгъанларын 
белгилерчады.

Андан сора да,  ярмаркада  сум-
кала, илляула, тюрлю-тюрлю  эсде 
къаллыкъ саугъала да сатылгъан-
дыла. Жыр-макъам да тохтамай 
эшитилгенлей, байрамны бютюн 
жарыкъ этгенди.

 ХОЛАЛАНЫ Марзият.
 Суратланы автор алгъанды.

Къабарты-Малкъар Республиканы Маданият министерствосуну, «КъМР-Медиа» 
ГКУ-ну, КъМР-ни Журналистлерини союзуну, «Горянка», «Кабардино-Балкарская 
правда», «Адыгэ псалъэ», «Заман», «Советская молодёжь» газетлени, «Литературная 
Кабардино-Балкария», «Ошхамахо», «Минги-Тау», «Солнышко», «Нур», «Нюр» жур-
налланы редакцияларыны, «Къабарты-Малкъар» ВТК-ны, «Элбрус» китап басманы, 
«КъМР-инфо» информация агентствону коллективлери «Горянка» газетни чыгъыууна 
жууаплы редактор ЕЛОЕВ Арсен Джабраилович  ауушханы бла байламлы уллу бушуу 
этип, аны юйюрюне, жууукъ-ахлусуна къайгъы сёз бередиле. 

Тырныаууз шахарда  же-
тишимли ишлеген «СК-
Барс-2» спорт клуб са-
бийлени саулукълу жашау 
бардырыуларына энчи 

эс бёлген араладан би-
риди. Кёп болмай, аны 
таматасы Этезланы Вла-
димирни башламчылыгъы 
бла 9-13-жыллыкъланы 
араларында аланы физ-
культурадан хазырлыкъла-
рын тинтиуге жораланнган 
эришиу ётгенди. Анга  50 
жашчыкъ бла къызчыкъ 
къатышхандыла. 

Вла димир каратени 
зендокай тюрлюсюнден 
тренерди. Сабийле сау-
лукълула болурларына 
ол энчи магъана береди. 

Ма бу жол да сохталары 
аны жетишимлери бла 
къууандыргъандыла. Сёз 
ючюн, Къалабекланы Та-
лифа кесин турникде 20 

кере кётюргенди, Болат-
ланы Къууанч 1305 кере 
олтуруп ёрге тургъанды, 
Имран Веркин 150 кере от-
жимание этгенди. Быллай 
эс бёлюу бла къызчыкъ-
ланы бла жашчыкъланы 
тамблагъа саулукълула 
болуп жетерлерине ийна-
нырчады. 

Аллай жетишимлери 
ючюн ала барысы да май-
далла, дипломла эм саугъ-
ала бла белгиленнгендиле. 

 ТАППАСХАНЛАНЫ 
Аминат.

Бу кюнледе Нальчикге 
Ленинград областьны сим-
фониялы оркестри келген-
ди. Эки кюнню ичинде ол 
КъМКъУ-да эмда Музыкалы 
театрда концертле берликди. 

Бу коллектив бла бирге 
ол концертлеге композитор 
Мурат Кабардоков, «Голос» 
конкурсда хорлагъан Аскер 
Бербеков эм Адыгея Респу-
бликаны сыйлы артисткасы 
Нафсет Чениб къатышы-
рыкъдыла. Университетде ёт-
ген «Большой вальс Андрея 
Петрова» деген маданият 
байрамны аллында артистле 
бла тюбешиу къуралгъанды. 
Ала журналистлени соруула-
рына жууапла бергендиле 
эм бу жолоучулукълары не 
бла байламлы болгъаныны 
юсюнден билдиргендиле. 

Пресс-конференцияны 
«Эрмитаж – Кавказ» культу-
ра араны таматасы Альберт 
Саральпов бардыргъанды. 
Къонакъла бла танышдыр-
гъандан сора, биринчи сёз-
ню ол КъМКъУ-ну ректоруну 
къуллугъун толтургъан Юрий 
Альтудовха бергенди. 

Юрий Камбулатович, бу 
оркестр мында бу жолгъа 
дери да бола тургъанын 
эсге салып, аны таматасы 

КъМР-ни сыйлы артисти Ми-
хаил Голиковха ыспас сёзле 
айтханды. 

- Мен сиз тамбла Минги 
тауда, 4500 метр бийиклик-
де, концерт берирге муратлы 
болгъаныгъызны эшитгенме 
да, бек къууаннганма. Му-
ратыгъызгъа жетеригизни 
тежейме, - дегенди ректор. 

Аллай умутлары болгъа-
ныны юсюнден композитор 
Мурат Кабардоков айтханды. 

 - Хау, жыйырма сегизинде 
10 сагъатда «Гара-Башы» 
станцияда, кюнню халы 
таплай турса, Ленинград 
областьны бла Къабарты-
Малкъарны араларында 
шуёхлукъну белгилей, эки ре-
гионну да гимнлерин согъар-
гъа дейбиз. Акция Курортла 
эм туризм министерствону 
болушлугъу бла ётеди. «Ши-
мал Кавказны курортлары» 
акционер общество да ин-
струментлени, артистлени 
да белгиленнген жерге чыгъ-
арыргъа айтхандыла. Сау 
болсунла, – дегенди ол.

Михаил Голиков а, ала-
мат къонакъбайлыкъ ючюн 
ыспас этип, ингирде уа «Му-
зыка театрда «Симфония 
Кавказа» деген турну че-
клеринде ётерик концертде 

искусствону сюйгенлени 
сакълагъанын билдирген-
ди. Концерт тюрлю-тюрлю 
музыка ызладан къурал-
лыкъды. 

Ызы бла журналистле со-
рууларын бергендиле. Къо-
накъла алагъа сюйюп жуу-
аплагъандыла. Сёз ючюн, 
Михаил Голиковдан Шимал 
Кавказда классика музы-
кагъа аз эс бёлюннгенини 
сылтауу неде болгъанын 
соргъандыла.

- Ийнаныгъыз, ол жарсыу 
жаланда Шимал Кавказда 
тюйюлдю. Саулай къыралда 
да хал алайыракъды, - деген-
ди дирижер.

Ирина Богачёва уа Юрий 
Альтудовха тилегин айтхан-
ды.

- Келир жыл универси-
тет 90-жыллыкъ юбилей-
ин белгилерикди. Аны бла 
байламлы, аны тийресинде 
концертле бардыра турурча 
бир ачыкъ концерт майдан 
ишленсе, бек иги боллукъ 
эди. Сиз анга къалай къа-
райсыз?- деп соргъанды 
ол.  Юрий Камбулатович ол 
аламат оюм болгъанын бел-
гилегенди эм сагъыш этерге 
сёз бергенди. 

КЪАСЫМЛАНЫ Аминат. 

Бу кюнледе Къабарты-
Малкъар еспубликада 
квадроцикллада экспеди-
ция бардырылады. Быйыл 
ол ахыр экспедицияды, 
кеси да «Наследие Рос-
сии» деген проектни чегин-
де ётеди.

Экспедицияны Москва 
шахардан «Квадроостров» 
клубу, Орус география 
биригиуню «Альтаир» жаш 
клубу, КъМР-ни Курортла 
эм туризм министерство-
суну болушлугъу бла къу-
рагъандыла. Ары Москва-
дан эм Москва областьдан 
къыйын жоллада  жюрюр-
ге сюйгенле къатышханды-
ла. Аланы бир къаууму уа 
юйюрлери бла келгендиле.

Экспедицияны ызы алты 
ауушдан эм жети ёзенден 
ётгенди. Биринчи кюн къа-
уум Элбрусда орналгъан 
Россейни МЧС-ни   бий-

ик  тау излеу-къутхарыу 
отрядында эсепге тюш-
генди, андан сора агъач 
бла барып Нальчик сууну 
ёрге жагъасын, Сукан-
суу ёзенни, Метеген аууш-
ну, Чайнашкы ёзенни эм 
Чегет-Жара ауушну ётюп 
Бызынгы альплагерьге 
кётюрюлгендиле. Кюнню 
халы ариу тюйюл эди. Къар 
боран кётюрюлюп, барыр-
гъа бек къыйын эди. Алай 
жыйылгъанла, неге да чы-
дап, бир бирге болушуп 
чырмауланы хорлап, барыр 
жерлерине жетгендиле. 

Экспедициягъа къатыш-
ханла миллетибизни та-
рыхы бла байламлы кёп 
сейирлик жерлени кёр-
люкдюле, дагъыда бизни 
республикабызны жашауу 
бла шагъырейленирикди-
ле. Ортадагъы лагерьле 
Чегем эм Малка  чере-

клени башларында бол-
лукъдула. Ахыр кюнледе 
ала Минги тауну къыбыла 
жанындан шимал жанына 
келип, Эммануэль тала-
ны кёрюп, эм Къан жол 
сыртдан  ётерикдиле. Экс-
педицияны краевед, Орус 
география биригиуню ке-
лечиси Мокъаланы Тенгиз 
къурагъанды. 

«Квадроостров» клубну 
таматасы Александр Зи-
минни айтханына кёре, 
«Наследие России» про-
ектни баш магъанасы 
квадроцикллада эм вне-
дорожникледе жюрюрге 
сюйгенлеге жолоучулукъ 
халда Россейни табийгъ-
атыны эмда тарых-мада-
ният хазнасыны юсюнден 
билдириудю. 

Басмагъа ДОДУЛАНЫ 
Мадина хазырлагъанды.

26 сентябрьде «Спартак- 
Нальчик» бла  «Дружба» 
клубланы арасында бар-
дырылгъан оюн тенг эсеп 
бла  бошалгъанды. Ол  
Миллет футбол  лиганы 
(ФНЛ) онбиринчи туруну 
чегинде  ётгенди. 

Эки  командагъа да 
голну урургъа кёп амал 
болгъанды, алай бири да 
жетишалмагъандыла.  90-
чы минутда, Шомаховха 
эсгертиу этилгенден  сора, 

«Спартак–Нальчикде» он 
спортчу къалгъанды. Оюн 
алай бла бошалгъанды. 

Матчдан сора, «Спартак 
- Нальчик», онтёрт очко 
алып, турнирни таблица-
сында  тогъузунчу жерде 
орналгъанды. «Дружба» 
уа он очко бла таблицада 
онтёртюнчю жерге кёч-
генди. 

ЛАЙПАНЛАНЫ
 Мадина.

Шуёхлукъну белгисича, 
гимнле согъуллукъдула

ЭКСПЕДИЦИЯ

Алты ауушдан эм жети 
ёзенден ётерикдиле

АЙНЫТЫУ

Сейирлик бишлакъла, дарман 
кючлю бал – сюйгенинги ал!

 Спорт

Жаяу жюрюгенлеге хурмет этерге чакъыргъандыла

АДАМ ЭМ ЗАКОН

Ахчаны хуржуннга салгъанды 

Саулукълу жашаугъа 
итиниу бла 

ФУТБОЛ

Тенг эсеп бла 
ойнагъандыла


